
INNGANGUR 

Viðkomandi ársskýrsla tekur til skólaársins 2022 – 2023  Fjallað verður um þá þætti í 

skólastarfinu sem ákveðið var að leggja mat á og gert grein fyrir helstu niðurstöðum 

matsins. Skýrt verður frá niðurstöðum úr foreldrakönnun. Einnig verður atburðum/þáttum 

sem teljast til nýjunga í skólastarfinu gerð skil. Tölulegar upplýsingar s.s. barnafjöldi, 

stöðugildi og starfsmannafjöldi eru á sínum stað eins og áður. 

 

LUNDABÓL 

Leikskólinn Lundaból hóf starfsemi þann 15. október 1992.  Áður hafði verið starfræktur 

gæsluvöllurinn Vörðuvöllur. Fyrstu tvö árin var starfrækt ein deild með 36 börnum. Sumarið 

1994 hófust framkvæmdir við nýja deild sem var tekin í notkun í október sama ár og þriðja 

deildin var tekin í notkun í janúar árið 2000. Undanfarin ár hafa staðið yfir umfangsmiklar 

endurbætur í öllum leikskólanum. Elsta álman var endurbyggð og tekin í notkun í febrúar 

2017, það var mikill happafengur bæði fyrir börn og starfsfólk. Nýja deildin er vel skipulögð 

og hentar vel undir þá starfsemi sem þar fer fram. Í kjölfarið var farið í framkvæmdir á deild 

sem er ætluð yngstu börnunum og var þar skipt út baðinnréttingu og skiptiaðstöðu ásamt 

því var settur hiti í gólfið og keypt ný húsgögn. Síðan var farið í framkvæmdir á baðherbergi 

á deildinni sem elstu börnin eru en sú deild var tekin í notkun árið 2000. Núna á vordögum 

eru ennþá framkvæmdir og á að skipta út lýsingu og loftaklæðningu á völdum stöðum og 

mála elstu barna deild og smávægilegt fleira. 

 

Í Lundabóli eru starfandi þrjár leikskóladeildar, Laufið, Lyngið og Lerkið. Þar dvelja 63 börn 

samtímis á aldrinum 12 mánaða til 6 ára. Leikskólinn er opinn frá kl. 07:30 - 17:00 og geta 

foreldrar valið um mislangan dvalartíma. Leikskólinn er opinn allt árið og geta foreldrar valið 

hvenær barnið fer í sumarleyfi en miðað er við 4 vikur yfir sumarið. 

 

 



Hlutverk: 

• að annast uppeldi barna í samvinnu við foreldra þeirra. 

• að veita börnum umhyggju, hlýju, öryggi og stuðla að andlegu og líkamlegu heilbrigði.  

• að leggja áherslu á heildarsýn er varðar örvun allra þroska þátta. 

• Leikskólinn er fyrsta skólastig barna og lögð er áhersla á að undirbúa þau fyrir 

áframhaldandi skólagöngu. 

 

Einkunnaorð leikskólans Gildin okkar 

Gleði- Við veljum að vera jákvæð í okkar daglegu samskiptum og hafa húmor fyrir sjálfum 

okkur og öðrum. Við trúum því að vinnustaður með góðum anda auki vellíðan og 

sköpunargleði. Hollusta, heilbrigði og rétt viðhorf eykur á gleðina. 

Virðing- Við erum fagmenn á okkar sviði og beitum rökum til að styðja við skoðanir okkar og 

virðum skoðanir annarra. Við notum gagnrýni á uppbyggjandi hátt. Við berum virðingu fyrir 

starfi okkar, erum stundvís, metnaðarfull og iðkum fagmennsku. 

Samvinna- Góð samvinna byggir á heiðarleika, jákvæðni og trausti. Við hugsum í lausnum 

og tökum höndum saman um að veita framúrskarandi þjónustu við börn og foreldra þeirra.  

 

MAT Á SKÓLASTARFINU 

Matsaðferðir 

Þær aðferðir sem notaðar voru við mat á skólastarfinu í Lundabóli að þessu sinni var 

viðhorfskönnun á vegum skólapúlsins sem lögð var fyrir foreldra, einnig var notast við 

matsblöð í foreldrasamtölum og starfsmannasamtölum. Síðast en ekki síst var leitast við að 

spyrja börnin og fá þau til að meta námið sitt og skipulag.  

Líkt og áður var lagt mat á ákveðna  þætti í skólastarfinu og kafað dýpra ofan í 

einstaka þætti í stað þess að stikla á stóru um heildarstarfsemina. Í Lundabóli hefur 



undanfarin ár verið lögð aukin áhersla á mat á skólastarfinu, það fari fram með fjölbreyttum 

hætti og með aðkomu hlutaðeigandi þ.e.a.s. barna, starfsfólks og foreldra. Einnig er 

samræðan sem á sér stað á milli starfsfólks við matið ekki síður mikilvæg en matið sjálft. Í 

vetur höfum við setið námskeiðsdaga varðandi matið og matsaðferðir og lært og breytt 

áherslum hjá okkur varðandi matsvinnuna 

Hvað var metið 

Samkvæmt matsáætlun fyrir skólaárið 2022-2023 var ætlunin að meta eftirtalda matsþætti: 

Samverustundir,  hádegisverðin og teymisvinnu á deildum. 

Samverustundir- það eru stundir þar sem börnin sitja saman og syngja, hlusta á sögu, fara í 

leiki og spjalla saman. Aðal samverustundin er fyrir hádegisverð og til þess gerð að safna 

börnunum saman áður en sest er til borðs 

matspurning-  eru öll börn að njóta sín og eru þessar stundir áreynslulausar, vel útfærðar og 

fræðandi. Börnin svöruðu sjálf broskallamati í tvígang og voru þær niðurstöður á þá leið að 

flest börnin voru ánægð með samveruna en alls ekki öll.  Við buðum börnum 3-6 ára að taka 

þátt í rýnihóp og niðurstaðan úr því spjalli var að sumum fannst of mikill hávaði og truflun. 

Við tvískiptum samverunni og reyndum að lágmarka truflun eins og hægt var, allir fengu 

merkt sæti og reynt var að skapa ró með skipulagi stundarinnar.  

Niðurstaða: börnin vildu smærri hópa þar sem hvert barn gat tekið meiri þátt í stundinni, 

þau vildu fleiri leiki og minni sögur, meira fjör og gleði.  

Hádegisverður-hafa börnin val um hvaða matur fer í diskinn þeirra. 

Börnin skammta sér sjálf á diskinn og eru hvött til að bragða á öllu sem er í boði en alls ekki 

vera að leggja of mikla áherslu á hver fær sér hvað og með því gera lítið úr þeim börnum 

sem eiga erfitt með að smakka allan mat. Mikilvægt að starfsfólk sé sjálft góðar fyrirmyndir 

og fá sér allan mat og reyni að vekja áhuga barna á að kanna áferð, lykt og bragð af hinum 

ýmsu tegundum sem í boði eru. 



Niðurstaða: bætt andrúmsloft, meiri gleði og ró yfir matatímum og heilt yfir betri matarlyst. 

Höldum áfram þessari vinnu og setjum í gang vinnuhóp sem hefur það markmið að bæta og 

breyta matseðli leikskólans. 

Samvinna deildastjóra-teymisvinna- hvernig gengur og hvað er hægt að gera betur? Náðum 

því miður ekkert að meta þennan þátt en setjum þetta á dagskrá næsta skólaár.  

Niðurstöður úr Foreldrakönnun skólapúlsins 2022  

Foreldrakönnun á vegum 

Skólapúlsins sem var lögð fyrir í 

mars 2023 kom mjög vel út og var 

mjög góð svörun. Niðurstöður 

benda til að hérna í Lundabóli séu 

ánægðir foreldrar sem bera mikið 

traust til starfsfólks og kunna vel 

að meta þann góða starfsanda sem 

hérna ríkir. Foreldrar eru ánægðir 

með líðan barns, dagleg 

viðfangsefni, metnað fyrir að öll 

börn tilheyra barnahópnum og að 

komið sé til móts við hvert og eitt 

barn ásamt foreldri. Foreldrar 

upplifa að barnið læri að bera 

virðingu fyrir sér og öðrum og það 

fái leiðsögn um ásættanlega hegðun og fái tækifæri til að efla félagsfærni sína. Foreldrar 

sem tóku þátt segja að barnið sitt eigi vini í leikskólanum og skipti það miklu máli 

varðandi vellíðan og öryggi. Foreldrar eru sérstaklega ánægðir með hlýlegt og notalegt 

andrúmsloft og heiðarleg og góð samskipti starfsfólks við bæði börnin og einnig við 

foreldra sjálfa. 

Við í Lundabóli skorum vel yfir landsmeðaltali í nánast öllum liðum sem spurt var um 

og fáum stjörnumerkingu (sem þýðir vel yfir meðaltal) í liðunum: 



• Ánægja foreldra með leikskólann 9,6 * yfir landsmeðalatal 

• Ánægja foreldra með stjórnun 8,4 * yfir landsmeðaltali. 

• Ánægja barnsins með leikskólann 8,6 * yfir landsmeðaltali. 

• Ánægja með húsnæði og aðstöðu 9,7 * yfir landsmeðaltali 

• Upplýsingamiðlun 13, 1 * yfir landsmeðaltali 

• Þekking á stefnu og námskrá leikskólans 12,0 * yfir landsmeðaltali 

• Tengsl við starfsfólk 4,4 yfir landsmeðaltali 

Foreldrar eru ánægðir með aðkomu talmeinafræðings Garðabæjar að greiningu og þjálfun 

barna sem eiga í erfiðleikum með framburð eða máltöku. Fagna því að fá aðhald, 

heimaæfingar og finna góðan stuðning frá sérkennarateyminu og sérkennslustjóra. 

Foreldrar sakna þess að hafa ekki fengið boð í viðburði eins og var fyrir Covid og er gaman 

að heyra og sjá að fólk sér hvað það er mikilvægt að tengja við starfsfólk, aðra foreldra og 

önnur börn á svona opnum húsum, jólaföndri, sveitaferð og slíku. 

 



        

      

•  

 

 

 

Foreldrar eru ánægðir með Lundaból og er þar verið að spyrja um líðan barns, samskipti 

starfsfólks við barnið, dagleg viðfangsefni og starfshættir. Virkilega glæsileg niðurstaða og 

mikilvægt fyrir okkur að fá staðfestingu á að við séum á réttri leið. 

 



Það eru tveir liðir sem hafa lækkað frá síðustu könnun og við þurfum að skoða aðeins betur 

og eru það: 

• Flutningur barna á milli deilda og aðkomu foreldra að þeirri athöfn- foreldrar vilja 

vera meiri þátttakendur í því að fylgja barni sínu á næstu deild og í leiðinni fá tækifæri 

til að kynnast starfsfólkinu þar. 

Hollusta í mátaræði- þurfum að skoða aðeins betur samsetningar á fæðu og passa að 

jafnvægi sé á milli próteins og kolvetna. Einnig að skoða notkun á sykri og virða það betur 

að sumar fjölskyldur eru í sykurlausum lífstíl. 

 

Þarna eru sóknarfæri og komum við til með að senda aðra könnun út í haust og fá betri 

upplýsingar um hvað það er nákvæmlega sem foreldrar vilja að gert sé betur. Ætlum að 

leggjast yfir matseðilinn með aðstoð næringarfræðings og skoða samsetningu og innihald 

þess sem boðið er upp á á degi hverjum. 

Varðandi aðlögun á milli deilda erum við strax að gera breytingar og höfum útbúið skipulag 

og dagsett aðlögunartíma. Foreldrum var boðið í heimsókn í byrjun júní og var þá allt 

starfsfólkið á nýju deildinni á staðnum og náði að kynna sig og deilina fyrir foreldrum og 

börnum. Foreldrar fengu tölvupóst fyrir sumarleyfi og fá annan póst áður en aðlögun hefst 

og góðar upplýsingar um gang mála þegar börnin eru í heimsóknum á milli deilda.  



Foreldrar fengu opnar spurningar þar sem þeir áttu að meta hvað væri gott við Lundaból 

 

 

 

Ánægjulegt að það sé minnst á hæft og metnaðarfullt starfsfólk, notalegt andrúmsloft, hlýju 

og kærleik og að umhverfið sé hreint og snyrtilegt.  

Mikilvægt er að upplýsingaflæði sé einnig gott og að foreldrar séu að fá myndir og frásagnir 

bæði í tölvupósti og eins á upplýsingatöflu leikskólans. 

                        

                        



Það sem foreldrar telja að gera megi betur  

 

  

NÝBREYTNI OG ÞRÓUNARVERKEFNI    

Við fengum styrk úr þróunarsjóði leikskóla til að vinna að þremur verkefnum og eru það  

• Áhugi barna sem leiðarljós -könnunaraðferð- project approach  

• Raddir barna- unnið með Barnasáttmála sameinuðu þjóðanna 

• Mat á námi og vellíðan barna- framhaldsverkefni 

Þróunarsjóður hefur breytt miklu í leikskólastarfinu og gefið kennurum tækifæri og 

vettvang til að koma hugmyndum og áhugamálum sínum í framkvæmd. Kennarar geta núna 

fylgst með því nýjasta í fræðunum, sótt um styrk og skoðað það sem þeim langar að gefa 

aukin gaum. Börnin fá í staðinn áhugasamari fagmenn sem hafa tækifæri á að bjóða upp á 

fjölbreytta kennslu og nýjungar í starfinu. Glaðir, sjálföruggir og áhugasamir kennarar eru 

forsenda góðrar vinnubragða og jákvæðs skólabrags. Við fögnum þróunarsjóði og 

hugmyndafræðinni á bak við sjóðinn og höldum áfram að sækja í hann fyrir eins mörg 

verkefni og hægt er.  

Hluti af fagfólki Lundabóls að funda um áherslur þróunarsjóðs 

                   



 

Raddir barna í Lundabóli- Lýðræðisleg vinnubrögð í leikskóla 

Markmið: Að nemendur í Lundabóli þekki til lýðræðislegra vinnubragða og upplifi að þau 

hafi rödd og að þau geti haft áhrif á skólastarfið.  

Að nemendur í Lundabóli taki virkan þátt í skólaþróun og ákvarðanatöku varðandi aðbúnað 

og námsgögn. 

Í upphafi verkefnisins var ákveðið að halda fundi vikulega í sal þar sem öll elstu börn 

leikskólans komu saman til að ræða skólastarfið, hvað gengi vel og hvað mætti betur fara. 

Fljótlega kom þó í ljós að þau voru of mörg eða 17 og fengu því ekki öll tækifæri til að tjá sig 

og illmögulegt er að mynda samræður með svo mörgum börnum. Því var fljótlega ákveðið 

að skipta hópnum í tvennt og einnig að það væri val um að koma á fund. Við ákváðum 

einnig að vinna markvisst með Barnasáttmálann og með því undirstrika rétt barna til að 

hafa áhrif á líf sitt.  

Í fyrstu voru börnin mjög upptekin af því að búa til reglur og þá aðallega samskiptareglur. 

Fundirnir snerust að miklu leiti um boð og bönn en það var ekki markmiðið heldur að börnin 

upplifðu að þeirra álit gæti haft áhrif á daglegt starf í leikskólanum. Þetta breyttist þó smátt 

og smátt þegar leið á veturinn. Eftir því sem börnin urðu upplýstari um rétt sinn fóru þau að 

bera upp mál sem sneri að skólastarfinu. Þar má nefna að hafa einn innidag í viku, bangsa í 



útiveru, hafa val um innihald samveru (sögur/söngur), fá að velja hvað á að vera í matinn 

einu sinni í viku. Það sem við kennararnir lögðum áherslu á var að þátttaka þeirra væri 

merkingarbær, þ.e. að ef þau voru búin að ræða og samþykkja tillögur myndum við 

raunverulega taka þær til greina og ef þær voru samþykktar af börnum og kennurum þá 

yrðu þær að veruleika strax. Þetta gaf góða raun og börnin voru almennt raunsæ og 

skynsöm í tillögum sínum. Samhliða því að ræða um réttindi barna ræddum við einnig um 

muninn á réttindum og forréttindum og lásum bækur og horfðum á valdar teiknimyndir þar 

sem börnin áttu að nefna hvaða réttindi væri verið að fjalla um og einnig hvað væru réttindi 

og hvað forréttindi. Börnin unnu verkefni í lok fundar sem tengdust Barnasáttmálanum en 

þau réðu ávallt sjálf hvaða réttindi þau vildu fjalla um og einnig á hvaða hátt verkefnið var 

unnið.  

Í lok vetrar er óhætt að fullyrða að börnin okkar hafi verið mjög meðvituð um réttindi sín, 

að þau hafi rödd og að fullorðnum beri að hlusta. Við fengum einnig dæmi að heiman þar 

sem umræður um rétt barnanna sköpuðust og ollu í einhverjum tilfellum breytingum heima 

við.  

Áhugi barna að leiðarljósi- könnunaraðferðin-project approach 

Markmið: að börnin geti og hafi tækifæri á að hafa mikil áhrif á það sem verið er að vinna 

með hverju sinni. Kennsluaðferðin leggur áherslu á virkni barnanna og að unnið sé út frá 

áhuga þeirra. 

Börnin unnu með fiska og sjávardýr útfrá spurningu og áhuga barns á hvölum. Barnið fékk 

að leita að upplýsingum um hvali, skoða myndir og velta ýmsu fyrir sér. Nokkur börn 

smituðust af áhuga og tóku þátt í að skoða stór sjávardýr og leita að upplýsingum. Áhersla á 

að börnin leiti lausna sjálf og kennarinn styður þau í þekkingarleit. 

Á sama tíma voru önnur börn sem fengu mikinn áhuga á slökkviliðinu, eldi og eldvörnum 

eftir fræðslu sem slökkviliðið kom með til þeirra um haustið. Það verðefni spannaði margar 

vikur og smitaðist í flest börn á deildinni. Mikilvægt er að grípa tækifærið og spyrja börnin 

opnar spurningar og fá fram þeirra hugmyndir og um þau viðfangsefni sem vekja áhuga. 

 



 

Leikskólalóðin- útileiksvæði Undanfarin ár hefur verið í gangi vinna við að taka í gegn og 

endurhanna útileiksvæðið hérna hjá okkur og loksins er þeirri vinnu lokið. Drullueldhúsið er 

tilbúið ásamt trjálundi sem var 

gróðursettur við hlið eldhússins og þá er 

formlegum endurbótum lokið á 

útileiksvæði. Núna tekur bara við að 

aðstoða trén við að stækka og ganga vel 

um svæðið.  

           

Ævintýraferðir: 

              

Í vetur hafa börn frá 3 ára aldri tekið þátt í þessum ferðum. 

Ævintýraferðir hafa ætíð kennslufræðilegan tilgang sem 

tengist þeirri vinnu sem fram fer í leikskólanum hverju sinni.  

Mikilvægt er að undirbúa slíkar ferðir vel, vera með gott 

skipulag og hafa einnig verkefni sem leysa á meðan gengið er 

til og frá ákvörðunarstað. Auk kennslufræðilegs tilgangs er 

einnig mikilvægt að gefa góðan tíma fyrir frjálsan leik og að 

börnin upplifi ferðina sem skemmtilega og að þau hafi eitthvað um það að segja hvað er 



gert. Gæta þarf að allir séu vel klæddir og ekki svangir og að hafa meðferðis auka vettlinga 

auk nestis.  Mikilvægt er að kynna fyrir börnum að það sé hægt að sameina útiveru, 

hreyfingu og góðan félagsskap ásamt því að rannsaka, upplifa og prófa.                 

MANNAUÐUR LEIKSKÓLANS Í desember voru 21 kennarar í 18,40 prósent stöðugildi. Þar af 

voru 11 leikskólakennarar, tveir leikskólakennaranemar og 3 með aðra háskólagráðu, 

myndlist, þroskaþjálfi, grunnskólakennari. Tveir af fjórum leiðbeinendum sem starfa við 

leikskólann eru með háan starfsaldur og hlutfallslega mikla ábyrgð og kennslureynslu. 

Eldhússtarfsmenn eru 2 og er mikið lagt upp úr ferskum og hollum mat.  

Starfsþróun: Starfsmannafundir voru haldnir einu sinni í mánuði, langir og stuttir til skiptis. Í 

upphafi starfsmannafunda hefur oftast náðst að hafa deildarfund og kemur það vel út. 

Starfsfólk getur talað saman um börnin, starfið og leyst málin jafn óðum í sameiningu. 

Stjórnendafundir voru að jafnaði tvisvar í mánuði en slíka fundi sitja deildarstjórar, 

sérkennslustjóri, aðstoðarleikskólastjóri og leikskólastjóri. Eftir stjórnendafund er gerð 

fundagerð sem var sett á upplýsingatöflu á kaffistofu og einnig í möppu þar sem öllum 

fundagerðum er safnað saman og starfsfólk hvatt til að kynna sér.  Áhersla var lögð á að 

virkja starfsfólk til að taka ákvarðanir með stjórnendum og fólk hvatt til að skiptast á 

skoðunum og láta skoðanir sínar heyrast.  

BARNAHÓPURINN 

Í desember 2022 voru 63 börn í leikskólanum og var skiptingin á þeim eftirfarandi: 

Börn fædd 2017 17 börn  

Börn fædd 2018 12 börn 

Börn fædd 2019 13 börn 

Börn fædd 2020 14 börn 

Börn fædd 2021 7 börn 

 

 

 



Stoðþjónusta 

Í leikskólanum eru nokkur tvítyngd börn og njóta þau liðsinnis talmeinafræðings og stuðning 

frá kennurum til að læra íslensku. Tvö börn eru með báða foreldra af erlendu bergi og 

höfum við kallað til túlka í nokkur skipti til að eiga góð samtöl við þessa foreldra, einnig 

höfum við kallað til túlk þegar annað foreldrið talar ekki íslensku svo samtalið geti farið fram 

á íslensku og því tungumáli sem foreldrið talar. Þetta skapar þægilegt andrúmsloft og skilja 

allir vel hvað fer fram og geta tjáð sig á sínu máli. Fjórum börnum var úthlutað sérstökum 

tíma í stuðningskennslu á skólaárinu. 

Samráðsteymi 

Við erum með samráðsteymi sem fundar með sérkennslufulltrúa að meðaltali einu sinni í 

mánuði ásamt talmeinafræðingi og kemur sálfræðingur á þessa fundi annan hvern mánuð. 

Með þessu móti er hægt að sinna vel öllum börnum og grípa strax inn í ef eitthvað þarf að 

skoða betur. Talmeinafræðingur kemur reglulega yfir skólaárið og veitir ráðgjöf og aðstoðar 

börn sem þurfa æfingar og leiðsögn varðandi málnotkun og að leiðrétta hljóð. Þessi 

þjónusta er til fyrirmyndar og veitir okkur mikilvægan stuðning í vinnu með öll börn.  

 

FORELDRASAMSTARF 

Foreldrafélag og foreldraráð 

Við leikskólann er starfandi foreldrafélag sem í samráði við starfsfólk leikskólans stendur 

fyrir ýmsum uppákomum yfir skólaárið fyrir börnin, foreldrana og starfsfólk. Einnig er við 

leikskólann starfsandi foreldraráð sem fjallar um og gefur umsögn til leikskólans um 

skólanámskrá og aðrar áætlanir sem varða skólahaldið. Hlutverk foreldraráðs er að vera 

stuðningur við leikskólastarfið og vera vettvangur fyrir aðra foreldra til að hafa samband ef 

eitthvað er sem þeim finnst ábótavant eða vilja vekja athygli á.  

 



          

Fundur að hausti 

Á hverju hausti er kynningarfundur fyrir foreldra og förum við þá yfir hvaða áherslur við 

ætlum að vera með um veturinn og kynnum starfsfólk og verkefni. Undanfarin ár höfum við 

kynnt fyrir foreldrum þróunarsjóðsverkefnin sem við ætlum að vinna um veturinn og 

niðurstöður úr könnunum sem leikskólapúlsinn leggur fyrir bæði foreldra og starfsmenn.  

 

Að þessu sinni buðum við uppá fræðsluerindi um góðan svefn og svefnvenjur yngri barna og 

fengum við Elísu Guðna sálfræðing til að vera með erindi og gef góð ráð, mjög áhugavert og 



vel uppsett hjá henni. Mæting foreldra og þátttaka er mjög góð á þessa fundi en þeir eru á 

leikskólatíma frá 8:15-10 

Fyrsta samtal með foreldrum nýnema 

Áður en nýnemi mætir fyrsta daginn er leikskólastjóri búin að setjast niður með foreldrum 

og kynna vel starfsemina ásamt því að sýna leikskólann og segja frá atburðum á vegum 

skólans og foreldrafélagsins. Deildarstjóri mætir á fundinn og við fáum upplýsingar frá 

foreldrum um líðan og þroska barnsins. Foreldrar fá skóladagatal og atburði oftast dagsetta 

og tímasetta fyrir næsta skólaárs með sér heim. Einnig höfum við útbúið lítinn bækling sem 

heitir ;Velkomin í leikskólann; með nánari upplýsingum sem foreldrar geta kynnt sér í 

rólegheitunum heima áður en barnið byrjar. Deildarstjóri sendir svo foreldrum tölvupóst og 

skipuleggur aðlögun og tekur á móti foreldrum fyrsta daginn.  

 

ÖRYGGISMÁL  

Samkvæmt 65. gr. laga nr.46/1980 um aðbúnað, hollustuhætti og öryggi á vinnustöðum ber 

atvinnurekandi ábyrgð á að gert sé sérstakt áhættumat innan vinnustaðarins. Áhættumat er 

skrifleg áætlun um öryggi og heilbrigði á vinnustað og er  slíkt mat til innan leikskólans. Í 

leikskólanum er starfandi öryggisnefnd en í henni sitja öryggisvörður, öryggistrúnaðarmaður 

og leikskólastjóri.  

 

Öryggisskoðun á útileiksvæði 

Á hverjum morgni er lóðin gengin til að athuga hvort allt sé í lagi og skiptast deildarnar á að 

gera þetta og er eyðublað sem hver starfsmaður kvittar fyrir sig og skrifar athugasemd ef 

eitthvað þarf að skoða betur eða laga. Reglulega er farið yfir klemmuvarnir og læsingar og 

athugað hvort hurðapumpur virki ekki fullkomlega.  

 

 



Skráð slys/óhöpp í leikskólanum frá 1.júní 2022 – 1. júní 2023  

• Fjöldi skráðra slysa: 4 

  

Barn Mán/kl Slysstaður Líkamshluti Meðferð 

3 ára drengur sept/ 10:40 Í salnum Höfuðhögg/skurður Heilsugæsla/eftirlit 

5 ára stúlka feb/11:00 útileiksvæði tannáverkar Tannlæknir/eftirlit 

6 ára drengur maí/11:00 útileiksvæði tannáverkar Tannlæknir/eftirlit 

6 ára drengur maí/10 útileiksvæði Fall/högg á kvið Læknir/eftirlit 

 

LOKAORÐ 

Fjölbreyttu og annasömu skólaári er lokið með góðu starfi og samvinnu innan leikskólans.   

Mannauður hvers skóla er dýrmætasta auðlindin og höfum við í vetur lagt áherslu á að 

styrkja starfsfólkið í því sem vel er gert og hvetja það til dáða. Markmiðið er eftir sem áður 

að fjölga fagfólki og mennta og þjálfa vel leiðbeinendurnar sem eru hérna hjá okkur. Við 

trúum því að með því að styrkja starfsmannahópinn og sinna vel endur- og símenntun séum 

við að búa vel til næstu ára. 

 

Garðabær, 25. júlí  2023 

___________________________________ 

Björg Helga Geirsdóttir 

Leikskólastjóri 

 

 

  

 



 

 

 

 

 

   

 

 


